
   Donostia, 2022ko apirilaren 22a

UDALBATZAREN IDAZKARI NAGUSIARI

BERDEGUNEEN KONTSERBAZIOARI BURUZKO KONTROL-MOZIOA 

Elkarrekin Donostia udal-talde politikoko zinegotzi Haizea Garay Gallasteguik, Udalbatzaren Araudi

Organikoaren 98. artikulua oinarri, KONTROL-MOZIO hau aurkezten du, hil honetako batzordeetan

berdeguneak mantentzeko eta kontserbatzeko beharrari buruzko interpelazioa aurkeztu ondoren.

JUSTIFIKAZIOA

Urte gutxian, gure hirian planteatu diren hainbat hirigintza-proiektuk berdeguneen degradazioa

eragin  dute  ─Berarratzan,  esaterako─,  edo  etorkizun  hurbilean  berdeguneak  desagerraraziko

dituzte ─Antondegin iragarri duten olatu artifizialen igerilekuarekin, adibidez─. Hau da, egiten eta

proiektatzen  ari  diren  zenbait  esku-hartzek  naturaguneak  ezabatzea dakarte,  nahiz  eta  horiek

hiriko birika berde gisa jarduten duten ingurumenaren kutsaduraren aurkako borrokan.

Gaur egun berde diren gune horiek ezabatzeko proposamenaz gain, hirigintza-tresnak onestean,

etengabe  lagatzen  dira  espazio  berdeak  eta  publikoak,  eta  haien  balio  ekonomikoagatik

monetarizatzen  dira,  berdeguneak  galdu  ordez  beste  aukerarik  baden  aztertu  gabe. Praktika

horrek berdeguneen etengabeko galera dakar, eta, urbanizazioak egitearekin batera, hormigoian

oinarritutako espazio publikoa sortzen du; halaxe egin dute, duela gutxi,  Jolastokietan (han ez

dute zuhaitzik landatu).

Bestelako kasuak ere ikusi ditugu: esaterako, Plan Orokorraren Aldaketan, Illarra eta Villa Ereski

eremuetako  eraikigarritasuna  areagotzearekin  lotzen  da  lurzorua,  eta,  era  horretan,  lege-

eskakizuna  betetzen  da;  izan  ere,  horren  arabera,  bizitegitarako  hirigintza-eraikigarritasuna

areagotzearekin  batera  espazio  libreak  ere  areagotu  behar  dira. Erregeneko  lursailak  ez  dira

egokiak; izan ere, alde batetik, sustatutako jarduketatik urrun daude, eta ez dituzte betetzen Plan

Orokorrak  espazio  libreetarako  eskatzen  dituen  gutxieneko  baldintzak,  irisgarritasunari  eta

maldari dagokienez; hori dela eta, herritarrek ezin dituzte erabili benetan eta eraginkortasunez.

Horrez  gain,  une  honetan,  Groseko  lursail  bat  (zehazki,  Okendoaldekoa)  jabari  publikoko

emakidan ematea planteatzen ari dira. Lurzati hori Basque Culinary Centerri lagatzea aztertzen ari

dira, eraikin bat egiteko. Gaur egun, 13.200 m2-ko berdegune bat dago lurzati horretan, eta, hor

aurreikusitako  eraikina  eginez  gero,  berdegunea  5.200 m2-ra  murriztuko  da,  hau  da,  egungo

espazioaren erdira baino gutxiagora. Kontuan hartu behar da, gainera, Grosen kokatua dagoela,

hiriko auzorik populatuenean, alegia, eta berdeguneen eta aisialdi-guneen defizit larria duela.

Egoera  hori  ikusita,  eta  berdeguneak  osasunerako  zer  onuragarriak  diren  kontuan  hartuta,

ezinbestekoa iruditzen zaigu gogoeta sakon bat egitea hiriko hainbat lekutan gertatzen ari den

berdeguneen  galerari  buruz. Hain  zuzen  ere,  OMEk  berdeguneetarako  sarbide  unibertsala

gomendatzen du, eta, zehazki, esaten du gutxienez 0,5 hektareako berdegune bat izan behar dela

etxebizitza  bakoitzetik  gehienez  300  metrora,  lerro  zuzenean. Ildo  beretik,  berriki,  Cecil

Konijnendijk  hiriko  baso-ingeniariak  3-30-300  araua  proposatu  du  hirietako berdeguneetarako

arau orokor gisa. Hark iradokitzen du pertsona guztiek izan beharko luketela etxetik gutxienez hiru

zuhaitz  (tamaina  handikoak)  ikusteko  aukera,  auzo  bakoitzean  % 30eko zuhaitz-estaldura  izan

beharko litzatekeela, eta inork ez lukeela bizi behar parke edo berdegune batetik 300 metro baino

gehiagora.

Hori dela eta, hau da gure

KONTROL-MOZIOA 

1. Donostiako  Udalbatzak  hertsatuki  eskatzen  dio  udal-gobernuari  egin  dezala  hiriko

berdeguneen  diagnostiko  espezifiko  bat  plan  orokorra  berrikusi  aurretik,  OMEren

gomendioak betetzeko behar diren neurri  zuzentzaileak hartzeko, eta, modu horretara,

berdeguneetarako  sarbide  unibertsala  bermatzeko,  donostiar  guztiek  izan  dezaten

gutxienez  0,5  hektareako  berdegune  bat  bizilekutik  300  metro baino  gertuago,  lerro

zuzenean.

2. Donostiako Udalbatzak  hertsatuki  eskatzen dio udal-gobernuari  landa-lurzoru gisa finka

ditzala  Antondegi  eta  Berarratza  eremuak  (gaur  egun  arriskuan  daude),  oso-osorik

mantendu daitezen berdegune gisa. Era berean, eskatzen dio eremu horiek hiriko gerriko

berdearen parte  izan daitezela,  modu horretara,  klima-larrialdiari  aurre egiteko modua

izan dezagun.

3. Donostiako Udalbatzak hertsatuki eskatzen dio udal-gobernuari egin ditzala Jolastokietako

eremuan egin beharreko aldaketak, duela gutxi urbanizatutako eremu horretan zuhaitzak

landatzeko.

4. Donostiako  Udalbatzak  hertsatuki  eskatzen  dio  udal-gobernuari  zuhaitz  gehiago  alda

ditzala  hiri-lurzoruan,  pertsona  guztiek  etxetik  gutxienez  tamaina  handiko  hiru  zuhaitz

ikusteko modua izan dezaten eta hiriko auzo bakoitzean % 30eko zuhaitz-estaldura izan

dadin.

5. Donostiako Udalbatzak hertsatuki eskatzen dio udal-gobernuari ez dezala emakidan eman

Okendoaldeko lurzatia, harik eta hiriko berdeguneen diagnostikoa egin eta Gros auzoaren

beharrak zein diren zehaztu arte.

Haizea Garay Gallastegui

Elkarrekin Donostia udal taldeko zinegotzia


